
OPERATIV QƏRARGAH: Xüsusi karantin rejiminin 
müəyyən günlərdə sərtləşdirilməsi qərara alınıb

Nazirlər Kabineti yanında Operativ 
Qərargahdan AZƏRTAC-a bildiriblər ki, 
COVID-19 virusunun yayılma sürətinin 
azaldılması, eləcə də onun törədə 
biləcəyi fəsadların minimuma endirilməsi 
məqsədilə xüsusi karantin rejiminin 
müəyyən günlərdə sərtləşdirilməsi 
qərara alınıb. 

Bununla əlaqədar olaraq, 2020-ci 
il 6 iyun saat 00:00-dan 8 iyun saat 
06:00-dək Bakı, Sumqayıt, Gəncə, 
Lənkəran şəhərlərinin və Abşeron 
rayonunun ərazisində bütün iş, xidmət 
və ticarət sahələri üzrə fəaliyyət, 
eyni zamanda, ictimai nəqliyyatın və 
avtomobillərin hərəkəti dayandırılacaq 
(xüsusi təyinatlı, qəza-bərpa, təcili tibbi 
yardım avtomobillərinin və fəaliyyətinə 
icazə verilən orqanların (qurumların) 
və təşkilatların xidməti avtomobillərinin 
hərəkəti istisna olmaqla).

Qeyd olunan tarixdə Bakı, Sumqayıt, 
Gəncə, Lənkəran şəhərləri və Abşeron 
rayonunda əhalinin yaşayış yerlərini və 
ya olduğu yerləri tərk etməsi qadağan 
edilir. 

Sakinlər yaşayış yerlərini və ya oldu-
ğu yerləri həyat və sağlamlığa bilavasitə 
təhlükəli vəziyyət yarandığı halda, eləcə 
də təxirəsalınmaz tibbi yardıma ehtiyac 
olduqda yalnız təcili tibbi yardım xidməti 
vasitəsilə, habelə yaxın qohumların 
dəfnində iştirak etmək üçün Azərbaycan 
Respublikasının Daxili İşlər Nazirliyinin 

Növbətçi Hissələri İdarəetmə Xidmətinin 
102 Xidməti - Zəng Mərkəzi vasitəsilə 
icazə almaqla tərk edə bilər. 

2020-ci il 6 iyun saat 00:00-dan 8 
iyun saat 06:00-dək yalnız aşağıdakı 
qurum və xidmətlərin fəaliyyətinə icazə 
verilir: 

• Siyahısı Azərbaycan Respubli-
kasının Nazirlər Kabineti tərəfindən 
müəyyənləşdirilən dövlət orqanlarının 
(qurumlarının) və digər təşkilatların 
fəaliyyəti;

• xəstəxanalar, təcili tibbi yardım 
müəssisələrinin fəaliyyəti;

• sosial xidmət müəssisələrinin 
fəaliyyəti, o cümlədən əqli və hissiyyat 
pozuntusu olan, habelə xüsusi qayğı-
ya ehtiyacı olan şəxslər üçün baxıcılıq 
xidməti;

• kommunal xidmətlər (su təchizatı 
və kanalizasiya, qaz təchizatı, istilik 
təchizatı, enerji paylanması, məişət 
tullantılarının yığılması və utilizasiyası);

• elektrik enerjisinin istehsalı və 
təchizatı;

• meliorasiya və su təsərrüfatı;
• rabitə xidmətləri;
• teleradio yayımçılarının (televiziya 

və radio kanalları, kabel televiziyaları) 
fəaliyyəti; 

• dəmir yolu, avtomobil, dəniz, hava 
nəqliyyatı ilə yük daşımaları;

• boru kəmərləri ilə nəqliyyatın təmin 
edilməsi fəaliyyəti;

• fasiləsiz istehsalat fəaliyyəti (isteh-
salat-texniki şərtlərə görə fəaliyyətinin 
dayandırılması mümkün olmayan 
müəssisələr);

• neft və qazın hasilatı, emalı, sax-
lanması və satışı;

• fəaliyyəti dayandırılmış iş və 
xidmət sahələrinin mühafizə və texniki 
təhlükəsizliyinin təmin edilməsi üzrə 
xidmətlər.

Fəaliyyətinə icazə verilən iş və 
xidmət sahələrində işləyən şəxslərin 
və xidməti avtomobillərin hərəkətinə 
işəgötürən tərəfindən həmin şəxslər 
barədə məlumatlar elektron imzadan 
istifadə edilməklə “icaze.e-gov.az” porta-
lına daxil edildikdən sonra yol veriləcək. 
Eyni zamanda, dövlət əhəmiyyətli, həyat 
təminatlı müəssisələrin və qurumların, 
həmçinin fasiləsiz işləyən qurumla-
rın fəaliyyətləri zəruri hesab edilən 
işçilərini məhdud sayda cəlb etməklə 
tənzimlənəcəkdir. 

2020-ci il 5 iyun tarixində Bakı, 
Sumqayıt, Gəncə, Lənkəran şəhərlərinin 
və Abşeron rayonunun ərazisində dövlət 
orqanları və qurumları üçün saat 14:00-
dək qısaldılmış iş rejimi müəyyən edilib.

Xüsusi karantin rejiminin tələblərinin 
pozulmasına görə fiziki, hüquqi və 
vəzifəli şəxslər Azərbaycan Respub-
likasının qanunvericiliyi ilə nəzərdə 
tutulmuş qaydada inzibati və cinayət 
məsuliyyəti daşıyır.

Bir daha vətəndaşlarımızı CO-
VID-19 virusu ilə mübarizədə sosial 
məsuliyyətdən irəli gələrək həmrəylik 
nümayiş etdirməyə, Azərbaycan Res-
publikası Nazirlər Kabineti yanında Ope-
rativ Qərargahın tələb və qaydalarına 
əməl etməyə, özlərinin və yaxınlarının 
sağlamlığını qorumağa çağırırıq. 

H azırda dünyada 7 milyonadək insan yeni növ koronavirus 
(COVID-19) xəstəliyinə yoluxmuş, 400 minədək şəxs 
vəfat etmişdir. COVID-19 virusunun peyvəndi bu günədək 

tapılmadığından dünya dövlətləri tərəfindən davamlı preventiv 
tədbirlər həyata keçirilməkdədir. Son günlər mövcud karantin rejimi 
qaydalarının əhali tərəfindən kütləvi surətdə pozulması ölkənin bir 
sıra bölgələrində sanitar-epidemioloji vəziyyətə ciddi təsir göstərmiş, 
virusa yoluxanların sayı artıb. 

AZƏRBAYCAN RESPUBLİKASI NAZİRLƏR KABİNETİNİN QƏRARI
№ 191 									          Bakı şəhəri, 4 iyun 2020-ci il

Bakı, Sumqayıt, Gəncə, Lənkəran 
şəhərlərinin və Abşeron rayonunun 
ərazisində xüsusi karantin rejiminin 
sərtləşdirilməsi ilə bağlı əlavə tədbirlər 
barədə

“Sanitariya-epidemioloji salamatlıq 
haqqında” Azərbaycan Respublikası Qa-
nununun 25-ci maddəsinə və Azərbaycan 
Respublikası Nazirlər Kabinetinin 2020-
ci il 28 fevral tarixli 73-1 nömrəli Qərarı 
ilə təsdiq edilmiş “Yoluxucu, parazitar 
və kütləvi qeyri-yoluxucu xəstəliklərin 
əmələ gəlməsi, yaxud yayılması təhlükəsi 
yarandıqda karantin-təşkilat, profilakti-
ka və digər zəruri tədbirlərin görülməsi 
Qaydaları”na əsasən Azərbaycan Respub-
likasının Nazirlər Kabineti qərara alır: 

1. Bakı, Sumqayıt, Gəncə, Lənkəran 
şəhərlərinin və Abşeron rayonunun 
ərazisində yeni növ koronavirus 
(COVID-19) infeksiyasının yayılma 
sürətinin azaldılması, habelə onun törədə 
biləcəyi fəsadların minimuma endirilməsi 
məqsədilə xüsusi karantin rejiminin 
sərtləşdirilməsini təmin etmək üçün  
2020-ci il 6 iyun saat 00:00-dan 8 iyun 
saat 06:00-dək aşağıdakı məhdudiyyətlər 
tətbiq edilsin: 

1.1. aşağıda qeyd edilənlər istisna 
olmaqla, bütün iş, xidmət, o cümlədən 
ticarət sahələri üzrə fəaliyyət dayandırıl-
sın:

1.1.1. siyahısı Azərbaycan Respub-
likasının Nazirlər Kabineti tərəfindən 
müəyyənləşdirilən dövlət orqanlarının (qu-
rumlarının) və digər təşkilatların fəaliyyəti;

1.1.2. xəstəxanalar və təcili tibbi yar-
dım müəssisələrinin fəaliyyəti; 

1.1.3. sosial xidmət müəssisələrinin 
fəaliyyəti, o cümlədən əqli və hissiyyat po-

zuntusu olan, habelə xüsusi qayğıya ehti-
yacı olan şəxslər üçün baxıcılıq xidməti;

1.1.4. kommunal xidmətlər (su 
təchizatı və kanalizasiya, qaz təchizatı, 
istilik təchizatı, enerji paylanması, məişət 
tullantılarının yığılması və utilizasiyası);

1.1.5. elektrik enerjisinin istehsalı və 
təchizatı;

1.1.6. meliorasiya və su təsərrüfatı;
1.1.7. rabitə xidmətləri;
1.1.8. teleradio yayımçılarının (televizi-

ya və radio kanalları, kabel televiziyaları) 
fəaliyyəti; 

1.1.9. dəmir yolu, avtomobil, dəniz, 
hava nəqliyyatı ilə yük daşımaları;

1.1.10. boru kəmərləri ilə nəqliyyatın 
təmin edilməsi fəaliyyəti;

1.1.11. fasiləsiz istehsalat fəaliyyəti (is-
tehsalat-texniki şərtlərə görə fəaliyyətinin 
dayandırılması mümkün olmayan 
müəssisələr);

1.1.12. neft və qazın hasilatı, emalı, 
saxlanması və satışı;

1.1.13. fəaliyyəti dayandırılmış iş və 
xidmət sahələrinin mühafizə və texni-
ki təhlükəsizliyinin təmin edilməsi üzrə 
xidmətlər.

1.2. Bu Qərarın 1.1.1-1.1.13-cü 
yarımbəndlərində nəzərdə tutulan iş və 
xidmət sahələrində fəaliyyət göstərən 
şəxslər istisna olmaqla, digər şəxslərin 
yaşayış yerlərini və ya olduğu yerləri tərk 
etməsi qadağan edilsin və onların həmin 
yerləri tərk etməsinə aşağıdakı müstəsna 
hallarda icazə verilsin:

1.2.1. həyat və sağlamlığa 
bilavasitə təhlükəli vəziyyət yarandıqda 
(təxirəsalınmaz tibbi yardım yalnız təcili 
tibbi yardım xidməti vasitəsilə);

1.2.2. yaxın qohumların dəfnində işti-
rakla əlaqədar.

1.3. Xüsusi təyinatlı, qəza-bərpa, təcili 
tibbi yardım və fəaliyyətinə icazə veril-
miş orqanlara (qurumlara) və təşkilatlara 
məxsus xidməti avtomobillər istisna 
olmaqla, bütün digər avtomobillərin və icti-
mai nəqliyyatın hərəkəti qadağan edilsin. 

2. Bu Qərarın 1.1.1-1.1.13-cü 
yarımbəndlərində nəzərdə tutulan iş və 
xidmət sahələrində fəaliyyətin həyata 
keçirilməsi üçün yalnız zəruri və məhdud 
sayda işçilərin işə cəlb edilməsi təmin 
edilsin. 

3. Bu Qərarın 1.2.2-ci yarımbəndində 
göstərilən əsasla yaşayış yerini və ya 
olduğu yeri tərk etmək üçün hər bir şəxs 
Azərbaycan Respublikası Daxili İşlər 
Nazirliyinin Növbətçi Hissələri İdarəetmə 
Xidmətinin 102 Xidməti - Zəng Mərkəzi 
vasitəsilə icazə almalıdır. 

4. Bu Qərarın 1.1.1-1.1.13-cü 
yarımbəndləri ilə fəaliyyətinə icazə verilən 
iş və xidmət sahələrində işləyən şəxslərin 
hərəkətinə işəgötürən tərəfindən həmin 
şəxslər barədə məlumatlar elektron im-
zadan istifadə edilməklə “icaze.e-gov.az” 
portalına daxil edildikdən sonra yol verilir.

5. Bu Qərarın 1.2.1-ci və 1.2.2-ci 
yarımbəndlərinin tələblərinə riayət olunma-
sına nəzarət Azərbaycan Respublikasının 
Daxili İşlər Nazirliyi tərəfindən həyata 
keçirilir. 

6. Bu Qərarın tələblərinin pozulmasına 
görə fiziki, hüquqi və vəzifəli şəxslər qa-
nunda nəzərdə tutulmuş qaydada inzibati 
və cinayət məsuliyyəti daşıyırlar.

Əli ƏSƏDOV 
Azərbaycan Respublikasının  

Baş Naziri

Azərbaycanda koronavirusa daha 
262 nəfər yoluxub, 72 nəfər sağalıb

Azərbaycan Respublikasında koronavirus infeksiyasına daha 262 
yoluxma faktı qeydə alınıb, 72 nəfər müalicə olunaraq sağalıb və evə 
buraxılıb.

Nazirlər Kabineti yanında Opera-
tiv Qərargahdan AZƏRTAC-a verilən 
məlumata görə, COVID-19 üçün 

götürülən analiz nümunələri müsbət 
çıxmış 1960 və 1963-cü il təvəllüdlü iki 
nəfər vəfat edib.

Hazırkı dövrədək ölkəmizdə 6522 
nəfərin koronavirus infeksiyasına yo-
luxması faktı müəyyən edilib, onlardan 
3737 nəfər müalicə olunaraq sağalıb, 
78 nəfər vəfat edib, 2707 nəfərin xüsusi 
rejimli xəstəxanalarda müalicəsi davam 
etdirilir. Həmin şəxslərdən 64 nəfərin 
vəziyyəti ağır, 75 nəfərin vəziyyəti orta 
ağır qiymətləndirilir, digərlərinin səhhəti 
stabildir.

Ötən müddət ərzində yeni yolux-
ma hallarının müəyyənləşdirilməsi ilə 
əlaqədar 322.574 test aparılıb.

Sahibə QAFAROVA: 
Unutmayaq ki, görülən bütün tədbirlərin məqsədi 
vətəndaşların sağlamlığının qorunmasıdır

“Əziz və hörmətli həmvətənlərim!
Bütün dünyada olduğu kimi, 

ölkəmizdə də koronavirusa və bu 
virusun millətimizin hər bir fərdi üçün 
yaratdığı hədələrə qarşı hərtərəfli 
mübarizə aparılır. 2020-ci ilin fevral 
ayından başlayaraq ölkəmizdə 
görülməyə başlanan koronavirus 
infeksiyasının qarşısının alınması 
məqsədilə görülən tədbirlər üçün 
dövlətin bütün müvafiq qurumları 
səfərbər olmuşdur. Cənab Prezident 
bu virusun ölkəmizə verə biləcəyi 
zərəri minimuma endirmək üçün 
ciddi siyasi iradə ortaya qoymuş 
və effektiv tənzimləmə mexanizmin 

formalaşdırılması üçün müvafiq 
göstərişlər vermişdir.

Görülmüş tədbirlər müsbət nəticələr 
versə də, aprelin 27-dən xüsusi 
karantinin rejiminin mərhələli şəkildə 
yumşaldılması və təəssüflər olsun ki, 
müəyyən olunmuş qaydalara və təcrid 
tövsiyələrinə riayət edilməməsi son 
günlər infeksiyaya yoluxanların sayının 

kəskin artması ilə nəticələnmişdir. Buna 
görə də Operativ Qərargahın qərarı ilə 6 
iyun saat 00:00-dan 8 iyun saat 06:00-
dək aktiv yoluxma hallarındakı artım 
səbəbindən Bakı, Sumqayıt, Gəncə, 
Lənkəran şəhərlərində və Abşeron 
rayonunda sərt karantin rejimi tətbiq 
olunacaq. 

Qərarda göstərilən tələblərə riayət 
edilməsinin mütləq olmasını nəzərə 
alaraq, hər bir həmvətənimdən bir 
ana, bir azərbaycanlı və Milli Məclisin 
Sədri olaraq xahiş edirəm: millətimizin 
bu bəladan ən qısa müddətdə xilas 
olması üçün üzərinizə düşən mühüm 
missiyanı yerinə yetirin – qoyulmuş 
tələblərə və verilmiş tövsiyələrə riayət 
edin, özünüzü, ailə fərdlərinizi və 
yaxınlarınızı, həmçinin ətrafınızda olan 
insanları düşünün və bu bəlanın daha 
geniş vüsət almasına imkan yaratmayın.

Unutmayaq ki, görülən bütün 
bu tədbirlərin ali məqsədi siz - əziz 
həmvətənlərimizin sağlamlığının və 
həyatının qorunmasına yönəlmişdir”.

Azərbaycan Respublikası 
Milli Məclisinin Sədri 
Sahibə Qafarova iyunun 

4-də öz “Facebook” səhifəsində 
koronavirusla bağlı əhaliyə 
müraciət edib. AZƏRTAC 
müraciəti təqdim edir.

Milli Məclisdə keçirilən görüşdə Azərbaycan ilə Beynəlxalq 
Qızıl Xaç Komitəsi arasındakı əlaqələrdən danışılıb

Milli Məclisin Mətbuat və 
ictimaiyyətlə əlaqələr şöbəsindən 
AZƏRTAC-a bildiriblər ki, görüşdə 
Azərbaycan ilə BQXK arasında 
əlaqələrin tarixindən danışılıb. Bildiri-
lib ki, Azərbaycan müstəqilliyini bərpa 

etdikdən sonra bu beynəlxalq qurumla 
münasibətlər daha da genişlənib, yeni 
müstəviyə qədəm qoyub. Söhbət zama-
nı komitənin Ermənistan-Azərbaycan 
Dağlıq Qarabağ münaqişəsi ilə əlaqədar 
1992-ci ildən etibarən Azərbaycanda 

fəaliyyəti, itkin düşmüş şəxslərin 
məsələlərinin diqqət mərkəzində saxlan-
ması, eləcə də təmas xətti yaxınlığında 
yaşayan insanların təhlükəsizliyinin qo-
runması və onlara yardım göstərilməsi 
sahəsində gördüyü işlər barədə fikir 
mübadiləsi aparılıb. 

Milli Məclis Sədrinin müavini Adil 
Əliyev Ermənistanın Azərbaycana 
təcavüzü, əzəli torpaqlarımızın zəbt 
olunması nəticəsində 1 milyondan çox 
soydaşımızın məcburi köçkün olması-
nı, Ermənistanın apardığı təcavüzkar 
siyasətin İnsan Hüquqları haqqında 
Avropa Konvensiyasının tələblərinə 
zidd olmasını qonaqların diqqətə 
çatdırdı. Bununla yanaşı, o, 2014-cü 
ildə Azərbaycanın tarixi torpağı olan 
Kəlbəcər rayonuna səfər edən Dilqəm 
Əsgərov və Şahbaz Quliyevin əsassız 
olaraq tutulması, hazırda qondarma 
rejim tərəfindən həbsdə saxlanması, on-
larla qeyri-insani rəftar olunması barədə 
narahatçılığını da dilə gətirib. 

Söhbət zamanı qonaqlara itkin 
düşmüş şəxslərlə bağlı Azərbaycan 
hökumətinin gördüyü işlər, Milli Məclisdə 
hazırlanan qanun layihələri barədə 
məlumat verilib, bu sahələrdə birgə 
əməkdaşlığın əhəmiyyətindən danışılıb.

İyunun 4-də Milli Məclis Sədrinin müavini, Gənclər və idman 
komitəsinin sədri Adil Əliyev Beynəlxalq Qızıl Xaç Komitəsinin 
(BQXK) Azərbaycan nümayəndəliyinin rəhbərinin müavini Emanuela 
Bertinqinin rəhbərlik etdiyi nümayəndə heyəti ilə görüşüb.

Enrike MORA: Azərbaycan 
COVID-19 ilə mübarizədə 
səmərəli tədbirlər həyata keçirir

İyunun 3-də Xarici İşlər nazirinin müavini 
Mahmud Məmməd-Quliyev Avropa Xarici 
Fəaliyyət Xidmətinin Baş katibinin siyasi 
məsələlər üzrə yeni müavini Enrike Mora ilə 
videokonfrans formatında görüş keçirib.

Bu barədə AZƏRTAC-a Xarici İşlər Nazirliyinin Mətbuat 
xidməti idarəsindən məlumat verilib.

Görüşdə nazir müavini M.Məmməd-Quliyev yeni təyinatı 
ilə bağlı E.Moranı təbrik edib və onun Avropa İttifaqı - 
Azərbaycan münasibətlərinin inkişafına töhfə verəcəyindən 
əminliyini bildirib.

Nazir müavini Azərbaycanın Aİ ilə təhlükəsizlik 
sahəsində dialoqunun əhəmiyyətini qeyd edərək bu 
günədək müvafiq sahədə yüksək səviyyəli nümayəndə 
heyətlərinin iştirakı ilə Bakı şəhərində keçirilmiş görüşlərin 
səmərəliliyinə və əhəmiyyətinə diqqət çəkib. O, Azərbaycan 
Respublikasının müstəqilliyi, suverenliyi və ərazi 
bütövlüyünün  dəstəklənməsi ilə bağlı Aİ-nin mövqeyinə 
görə təşəkkürünü bildirib və Aİ Xarici İşlər Nazirləri 
Şurasının Şərq Tərəfdaşlığının gələcəyi ilə bağlı 2020-ci il 
12 may tarixli Yekunlar sənədində, həmçinin Aİ-nin Xarici 
İşlər və Təhlükəsizlik Siyasəti üzrə ali nümayəndəsi Cozep 
Borrelin cari il mayın 28-də BMT Təhlükəsizlik Şurasının 
brifinqində vurğulandığı kimi, bu prinsiplərin Aİ-nin tərəfdaş 
ölkələrlə münasibətlərində əsas element kimi qalacağına 
əminliyini ifadə edib. 

E.Mora Xarici İşlər Nazirliyinin rəsmisi kimi İspaniya 
nümayəndə heyətinin tərkibində Azərbaycana səfərlərini 
məmnuniyyətlə xatırlayıb və xoş təəssüratlarını bölüşüb. 
E.Mora Azərbaycanın Şərq Tərəfdaşlığı proqramında 
Aİ-nin önəmli tərəfdaşı olduğunu, Azərbaycanın regional 
təhlükəsizlik və sabitliyə böyük töhfə verdiyini, dünyəvilik 
dəyərlərinə malik Azərbaycanın mədəniyyətlərarası 
dialoqun inkişafında böyük rol oynadığını bildirib. O, Aİ-nin 
ölkəmizlə bağlantılar, o cümlədən nəqliyyat sahəsində 
əməkdaşlığın böyük potensiala malik olduğunu vurğulayıb. 
Aİ rəsmisi Azərbaycanın COVID-19 ilə mübarizədə səmərəli 
tədbirlər həyata keçirdiyini, pandemiyanın təsirlərinin aradan 
qaldırılmasında Aİ-nin Azərbaycana dəstək göstərməyə 
hazır olduğunu bildirib.

Tərəflər, həmçinin Azərbaycan və Avropa İttifaqı 
arasında yeni ikitərəfli saziş üzrə danışıqların irəlilədilməsi 
ilə bağlı fikir mübadiləsi aparıblar.

“Keşikçidağ” qoruğunun 
ərazisində təxribat xarakterli hər 

hansı hadisə qeydə alınmayıb
Xəbər verildiyi kimi, “Keşikçidağ” Dövlət Tarixi-

Mədəniyyət Qoruğunun ərazisində Gürcüstanın bir 
qrup vətəndaşı tərəfindən 2020-ci il iyunun 4-də dövlət 
sərhədinin pozulmasına yönələn təxribat xarakterli 
hərəkətlərin planlaşdırıldığına dair məlumatlar əldə olunub. 

Dövlət Sərhəd Xidmətinin mətbuat mərkəzindən 
AZƏRTAC-a bildiriblər ki, Azərbaycan Respublikası Dövlət 
Sərhəd Xidmətinin Gürcüstan Sərhəd Mühafizəsi ilə qarşılıqlı 
həyata keçirilmiş qabaqlayıcı tədbirlər nəticəsində Azərbaycan–
Gürcüstan dövlət sərhədində “Keşikçidağ” Dövlət Tarixi-
Mədəniyyət Qoruğunun ərazisində təxribat xarakterli hər hansı 
hadisə qeydə alınmayıb.

Bir daha bildirilir ki, Azərbaycan Dövlət Sərhəd Xidməti hər 
bir zaman dövlət sərhədlərinin keşiyində qətiyyətlə dayanıb. 

Hande HARMANCI: 
Tətbiq olunan sərt karantin qaydaları 
10-14 gün ərzində yoluxma sayında 
azalmaya səbəb olacaq

Bunu  Nazirlər Ka-
bineti yanında Operativ 
Qərargahın brifinqində 
Ümumdünya Səhiyyə 
Təşkilatının (ÜST) 
Azərbaycan nümayəndəliyinin rəhbəri Hande Harmancı bildirib. 

Hande Harmancı bildirib ki, hazırda dünya pandemiyanın 
birinci mərhələsindədir və hər bir ölkə koronavirusla mübarizədə 
hansı addımların səmərəli olacağını bilir. 

Onun sözlərinə görə ölkəmizdə son günlər qeydə alınan 
mənfi tendensiya qaydaların sərtləşdirilməsini zəruri edir. Tətbiq 
olunan sərt karantin qaydaları 10-14 gün ərzində yoluxma sa-
yında azalmaya səbəb olacaq. 

“Dünyanın dörd bir yanında peyvəndin hazırlanması 
üzərində iş gedir. Peyvənd hazırlanandan sonra onun hamıya 
əlçatan olması təmin ediləcək. Lakin həmin vaxtadək özümüzü 
virusdan qorumaq üçün maksimum diqqətli olmalı, qaydalara 
əməl etməliyik. Bunu təkcə özümüzü deyil, yaxınlarımızı da 
düşünüb etməli və virusla yaşamağa öyrəşməliyik”, - deyə ÜST 
rəsmisi qeyd edib.

AZƏRTAC

Avropada 2 milyondan çox 
insan COVID-19-a yoluxub, 
onlardan 180 mindən çoxu 
vəfat edib.  Son vaxtlar qitədə 
yoluxanların sayı azalıb. 

